
Politika EU u oblasti civilne zaštite

Dosadašnji razvoj 

U Evropskoj uniji pojam civilna zaštita obuhvata sve aktivnosti unutar i izvan Zajednice koje se odnose na zaštitu prvenstveno ljudi, a potom okoliša i imovine, uključujući kulturnu baštinu, u slučajevima velikih katastrofa, tj. prirodnih, tehnoloških, radioloških ili nesreća po okoliš. Počeci saradnje u oblasti civilne zaštite na zajedničkoj razini započeli su još 1985. godine na ministarskom sastanku u Rimu. Tokom narednih devet godina usvojeno je šest rezolucija, a njihovi rezultati ogledaju se u brojnim operativnim instrumentima koji  obuhvataju pripravnost i spremnost na odgovore. Jedna od bitnijih je i Rezolucija od 8. jula 1991. godine na poboljšanju i unaprijeđenju uzajamne pomoći između država članica u slučaju tehnoloških katastrofa. Nakon 1992. godine, odnosno donošenja Ugovora iz Mastrihta ili Ugovora o Evropskoj uniji, aktivnosti su organizovane na temelju načela supsidijarnosti

Priopćenjem Evropske komisije od 11. juna 2002. godine napravljen je daljni iskorak vezan za pripravnost u izvanrednim situacijama, odnosno uspostavljanje međusobnog mehanizma za rješavanje kriza koje uključuju i terorističke prijetnje. Proteklih nekoliko godina, EU je posvetila dosta pažnje ovoj oblasti, te u tu svrhu razvila dva glavna mehanizma preko kojih želi ostvariti ciljeve u oblasti civilne zaštite: 
· Program djelovanja zajednice koji podržava važne projekte, radionice i kurseve na polju sprječavanja i zaštite, pripravnosti i odgovora na prirodne katastrofe na kopnu i moru.
· Mehanizam Zajednice za civilnu zaštitu uključuje sudjelovanje 31 evropske države sa svim njihovim resursima namjenjenim civilnoj zaštiti, koji mogu biti stavljene na raspolaganje zamljama pogođenim katastrofama. 
U 2001, tzv. Mehanizam Zajednice za civilnu zaštitu utvrđen je Odlukom Vijeća ministara EU 2001/792/EC. Cilj ove Odluke bio je uspostava okvira za efikasnu i brzu saradnju između državnih službi civilne zaštite u slučajevima kada je potrebna međusobna pomoć, te jačanje koherentnosti u akcijama poduzetim na međunarodnom nivou u oblasti civilne zaštite. Nakon cunamija u Južnoj Aziji, u decembru 2004. godine, Evropsko vijeće i Evropski parlament pozvali su Evropsku komisiju da unaprijedi aktivnosti u cilju istraživanja i poboljšanja Mehanizama Zajednice za civilnu zaštitu predstavljenim Odlukom Komisije 2004/277/EC. Tako je Evropska komisija 27. januara 2006. godine podnijela prijedlog za izmjenu Odluke Vijeća iz 2001. godine u cilju poboljšanja Mehanizma. Države članice su odgovorile Odlukom Vijeća od 5. marta 2007. godine, prema kojoj Komisija može koristiti dio budžetskog proračuna, odnosno 189.800.000 eura za razdoblje 2007-2013, za finansiranje relevantnih aktivnosti. 

Dakle, usvojen je Instrument o finansijskoj perspektivi 2007.-2013. koji pruža komplementarnu podršku naporima država članica usmjerenih na zaštitu, ponajprije ljudi, ali i okoliša i imovine, što uključuje i kulturnu baštinu a u slučajevima prirodnih katastrofa ili onih izazvanih od ljudi (teroristički, tehnološki, radiološki ili ekološki incidenti velikih razmjera). Instrument također pospješuje intenzivnu saradnju između država članica na području civilne zaštite, finansira Mehanizam Zajednice za civilnu zaštitu, uključujući Centar za praćenje i informacije (eng. MIC) uspostavljen na evropskoj razini, te Zajednički informacijski sistem (CECIS), kroz koji sudjelujuće države razmjenjuju podatke o uzbunama i druge obavijesti. U mjere unaprijeđenja spremnosti na katastrofe i sisteme ranog upozorenja, ovaj politički papir uvodi i odluku da se za sistem ranog upozoravanja u EU može koristiti jedinstveni evropski broj za hitne slučajeve 112.

Sprječavanje, pripravnost i odgovor
Temeljni pristup učinkovite civilne zaštite oslanja se na tri ključna načina djelovanja: prevencija, pripravnost i odgovor. Evropska komisija je odgovorna za pružanje podrške na nacionalnoj, regionalnoj i lokalnoj razini u odnosu na prevenciju katastrofe, pripravnost i spremnost onih koji su odgovorni za civilnu zaštitu, te intervenciju u slučaju katastrofa. Zakonodavni okvir evropske civilne zaštite omogućio je Komisiji da uspostavi model za efikasnu i brzu saradnju između nacionalnih službi civilne zaštite kada je neophodna  međusobna pomoć.

Zakonodavni okvir 
Zakonski okvir koji uređuje evropsku civilnu zaštitu temelji se na dva glavna zakonska propisa, a to su Odluka Vijeća kojom se uspostavlja Mehanizam Zajednice za civilne zaštite (izmjena, 2007/779/EZ, Euratom) i Odluka Vijeća kojom se uspostavlja Finansijski instrument za civilnu zaštitu (2007/162/EZ, Euratom).
Mehanizam Zajednice za civilnu zaštitu i Finansijski instrument za civilnu zaštitu zajedno obuhvaćaju tri glavne faze ciklusa upravljanja u katastrofama: prevenciju, spremnost i reagiranje. Mehanizam Zajednice obuhvata reagovanje i neke od aktivnosti spremnosti, a Finansijski instrument za civilnu zaštitu omogućava aktivnosti u sva tri područja. Ova dva zakonska propisa su komplementarna i zbog toga što Finansijski instrument za civilnu zaštitu finansira Mehanizam zajednice za civilnu zaštitu.

Mehanizam Zajednice za civilnu zaštitu

Glavna uloga Mehanizma za civilnu zaštitu Zajednice je da omogući saradnju u intervencijama pomoći u slučajevima značajnijih vanrednih situacija koje zahtijevaju hitnu reakciju. To se primjenjuje i na situacije gdje može postojati neposredna prijetnja takvih obimnijih vanrednih situacija. Stoga je Mehanizam sredstvo koje jača saradnju unutar zemalja ćlanica Zajednice po pitanjima civilne zaštite.

U skladu sa principom supsidijarnosti, Mehanizam može pružiti dodanu vrijednost evropskoj pomoći na polju civilne zaštite, time što će staviti svoje mehanizme podrške na raspolaganje pogođenoj zemlji. Do toga može doći ako je pripravnost pogođene zemlje za katastrofe nedovoljna da bi omogućila adekvatan odgovor u pogledu raspoloživih resursa. Stavljanjem na raspolaganje objedinjenih kapaciteta civilne zaštite zemalja učesnica, Mehanizam Zajednice može osigurati bolju zaštitu prvenstveno ljudi, ali i imovine te prirodnog i kulturnog blaga. U provedbi Mehanizma Zajednice za civilnu zaštitu sudjeluje 31 država (27 država članica EU, 3 države članice Evropskog ekonomskog područja: Island, Lihtenštajn i Norveška, te  Hrvatska).
 
Mehanizam se sastoji od niza elemenata i aktivnosti, uključujući: 

· identifikaciju interventnih ekipa i druge interventne podrške koja stoji na raspolaganju zemljama članicama radi hitne pomoći u slučaju katastrofa; 

· uspostavu i provedbu programa obuke za interventne ekipe i drugu hitnu podršku, kao  i stručnjake ili ekipe za procjene i/ili koordinaciju; 

· radionice, seminare i pilot projekte o glavnim aspektima intervencija; 

· uspostavu i po potrebi slanje ekipa za procjenu i/ili koordinaciju; 

· uspostavu i upravljanje Centrom za monitoring i informiranje (Monitoring and Information Centre - MIC), koji je dostupan i sposoban reagirati 24 sata dnevno i raditi za države članice i Evropsku komisiju; 

· uspostavu i upravljanje Zajedničkim sistemom za veze i informiranje u slučaju katastrofa (Common Emergency Communication and Information System - CECIS) s ciljem uspostave komunikacije i podjele informacije između MIC-a i kontaktnih tačaka u državama članicama; 

· doprinos razvoju sistema ranog upozorenja na katastrofe koje mogu ugroziti teritorij država članica, s ciljem omogućavanja brzog odgovora država članica i Zajednice; 

· podršku državama članicama u dobivanju pristupu resursima opreme i transporta i to: 

· pružanjem i dostavom informacija o resursima opreme i transporta koji mogu biti raspoloživi u državama članicama;

· pružanjem pomoći državama članicama u identificiranju i olakšavanju njihovog pristupa opremi i transportnim resursima koji mogu biti raspoloživi iz drugih izvora, uključujući i komercijalno tržište; 

· dopunu transporta koji osiguravaju države članice, omogućujući dodatne transportne resurse za brzo reagiranje na velike izvanredne situacije;

· pružanje podrške konzularnoj pomoći građanima EU-a u velikim izvanrednim situacijama u trećim zemljama u smislu aktivnosti civilne zaštite, ukoliko to zatraže konzularne vlasti države članice;

· druge aktivnosti pružanja potpore i komplementarne aktivnosti koje su potrebne u okviru Mehanizma. 

Finansijski instrument za civilnu zaštitu  

Odlukom Vijeća ministra EU uspostavljen je Finansijski instrument za civilnu zaštitu koji treba omogućiti snažniju saradnju između država članica na polju civilne zaštite. On treba omogućiti podršku i komplementarno djelovanje država članica u njihovom zajedničkom nastojanju da pruže zaštitu, prvenstveno ljudi ali i okoliša i imovine, uključujući kulturno naslijeđe, u slučajevima prirodne katastrofe ili one koje izazove čovjek, djelima terorizma i tehnoloških, radioloških i ekoloških nesreća. 
Finasijski instrument za civilnu zaštitu obuhvata:
(a) akcije na polju mehanizama zajednice kako bi se omogućila snažnija saradnja na intervencijama pomoći u pogledu civilne zaštite (u daljem tekstu: Mehanizam);

(b) mjera na sprječavanju ili smanjenju efekata vanrednih situacija, i

(c) akcija osmišljenih kako bi se ojačalo stanje pripravnosti Zajednice za odgovore na vanredne situacije, uključujući akcije na jačanju svijesti građana Zajednice. 

U sklopu Finansijskog instrumenta predviđena je i saradnja sa trećim zemljama, odnosno zemljama koje nisu članice EU. Tako njegov član 7. ukazuje da je učešće u ovom Instrumentu otvoreno za zemlje kandidatkinje, pa stoga ostale treće zemlje mogu učestvovati u aktivnostima iz ovog Instrumenta tamo gdje to dopuštaju sporazumi između tih zemalja i Zajednice.

Zajednička legislativa EU
Odluka Komisije 2008/73/EC, izmjena Odluke 2004/277/EC Euratom, a koja se odnosi na  pravila za provedbu Mehanizma.

Odluka Vijeća 2007/779/EC, Euratom, uspostavljanje Mehanizama Zajednice za civilnu zaštitu (prerađen tekst).

Odluka Komisije 2007/606/EC, Euratom pravila za provedbu odredbe o prometu.

Odluka o osnivanju Vijeća EU za Finansijski instrument za civilnu zaštitu (2007/162/EC, Euratom).

Odluka Komisije 2004/277/EC o pravilima za provedbu odluke Vijeća 2001/792/EC.

Drugi pravni instrumenti
COM (2008) 130 Priopćenje Komisije o jačanju kapaciteta Unije za odgovore na katastrofe.

Radni dokument Komisije SEC (2007) 1721, Bolja zaštita građana protiv katastrofa: Jačanje sistema ranog upozorenja u Evropi.

Rezolucije Evropskog parlamenta 

Zaključci Vijeća o uspostavi Sistema ranog upozoravanja za cunamije na sjeveroistoku Atlantika i Mediterana.

Zaključci Vijeća o razvoju i osnivanju Sistema ranog upozoravanja u EU.

Zaključci Vijeća o povećanju kapaciteta koordinacije kapaciteta MIC.


Zaključci Vijeća o ABHO-incidentima.
Seveso II Direktiva 96/82/EC

Seveso II Direktiva 96/82/EC je proširena Direktivom 2003/105/EC Evropskog parlamenta i Vijeća od 16. decembra 2003. godine, kojim se mijenja Direktiva Vijeća 96/82/EC. Najvažnije dopune te Direktive su da pokriju rizike koji proizlaze iz skladištenja i obrade djelovanjem u rudarstvu od pirotehnički i eksplozivnih tvari, te od skladištenja amonijev nitrata i gnojiva amonijev nitrata. Ova je Direktiva upućena državama članicama.
EUROMED – Saradnja u oblasti civilne zaštite
Euro-mediteranska saradnja u području civilne zaštite započela je 1998. godine sa dva programa koji su za cilj imali unapređenje saradnje zemalja Mediterana u području civilne zaštite. U martu 2009. godine novi PPRD South program započeo je s aktivnostima koje će se provoditi naredne tri godine. Program je inicijalno pokrenut u sklopu Barselona procesa koji je bio preteča današnje Unije za Mediteran. Namjera ovog programa je pružiti pomoć državama, odnosno njihovim nadležnim institucijama u unapređenju kapaciteta za prevenciju, pripravnost i odgovor na katastrofe, kroz dvije oblasti:

· rukovođenje informacijama (IM) za podršku kvalitetnom donošenju odluka u području prevencije katastrofa i
· uvođenje šireg spektra rješenja vezanih za rukovođenje, tehnologiju i alate za poboljšanje kapaciteta prevencije, pripravnosti i odgovora na katastrofe

Odnosno programske aktivnosti:

· Alati: razvijanje nacionalnih i regionalnih alata za procjenu, kao što su mape rizika, regionalni atlas rizika, priručnik civilne zaštite i slično;
· Prevencija i pripravnost: organizacija radionica/treninga, studijskih posjeta i misija tehničke pomoći i podrške u cilju kreiranja nacionalne platforme za smanjenje rizika od katastrofa i poboljšanja regionalne saradnje;
· Odgovor na katastrofe: poboljšanje koordinacije postojećih sistema za  upozoravanje i operativnih centara, kroz radionice/treninge, TTX i terenske vježbe, za različite sudionike uključene u odgovor na katastrofe;
· Informacije i kominkacije:  poboljšanje informisanosti i podizanje svijesti stanovništva o izložemosti rizicima, prevenciji i pripravnosti.
Finansijski okvir
Glavni finasijski instrument EUROMED od 1995. do 2000. godine bio je tzv. MEDA program, koji je zatim inoviran MEDA II programom za period od 2000. do 2006. godine, u okviru kojeg je Evropska unija nudila tehničku i finansijsku pomoć za socijalnu i ekonomsku reformu mediteranske regije. Od 1. januara 2007. godine MEDA II program je zamijenjen Programom za evropsko susjedstvo i partnerstvo (ENPI) za period od 2007. do 2013. godine. Drugi važan izvor finansiranja je i Evropska investiciona banka. Novina u odnosu na dosadašnji finansijski okvir je razmatranje modaliteta privatno-javnog partnerstva za buduće funkcionisanje projektno-orjentisane saradnje. 
Budućnost civilne zaštite u EU - Lisabonski ugovor

Lisabonski ugovor, svojim stupanjem na snagu 1. decembra 2009. godine, trebao bi unijeti nekoliko promjena u vezi sa funkcionisanjem EU u oblasti civilne zaštite. Tako neki od sljedećih članova novog ugovora tretiraju ovo područje zajedničkog djelovanja: 


· Član 6. Ugovora o funkcioniranju Evropske unije, govori o tome da će, "Unija imati nadležnost za provođenje potpore, koordinacije ili komplementarnih aktivnosti.
· "Član 176c podrazumijeva da se uobičajeni zakonodavni postupak odnosi na usvajanje zakona o civilnoj zaštiti. To znači uključivanje Evropskog parlamenta u taj dio zakonodavstva, te pojednostavljivanje procesa donošenja odluka u Vijeću. 
· Nadalje, član 176c, također podrazumijeva da će Unija poticati saradnju između država članica kako bi se poboljšala efikasnost sisitema za sprečavanje i zaštitu od prirodnih ili katastrofa uzrokovanih ljudskim djelovanjem.
Evropsko zakonodavstvo utvrđuje mjere potrebne kako bi se postigli ovi ciljevi, isključujući usklađivanje zakona i propisa država članica. Više informacija o Lisabonskom ugovoru, http://europa.eu/lisbon_treaty/index_en.htm
� Predmetnu analizu sačinio je istraživački tim Centra za sigurnosne studije uz projektnu podršku Instituta otvorenog društva (Open Society Institute) 





